
MADWAR ELF ŻAGĦŻUGĦ U ŻAGĦŻUGĦA F’VOLONTARJAT

TAS-SAJF F’PAJJIŻI OĦRA U F’MALTA STESS

F’laqgħa li Mons. Arċisqof Pawl Cremona O.P. kellu ma’ żgħażagħ Maltin li fis-Sajf għamlu esperjenza ta’ volontarjat sar magħruf li kien hemm madwar 500 żagħżugħ u żagħżugħa li marru għal ħidma voluntarja f’diversi pajjiżi oħrajn, waqt li mal-500 oħra għamlu esperjenza ta’ volontarjat f’Malta.

Iż-żgħażagħ Maltin marru, fost postijiet oħrajn, l-Etjopja, l-Albanija, l-Indja, it-Tuneżija, l-Italja, Lourdes, il-Brażil u l-Eġittu.  Żgħażagħ oħrajn għamlu esperjenza ta’ voluntarjat f’Malta stess, fost oħrajn ma’ tfal minn familji refuġjati jew f’qagħda li tixbaħ lil dik ta’ refuġjat f’Ħal Far, u fl-Iskola tas-Sajf tas-Sorijiet ta’ Madre Tereża.

Iż-żgħażagħ li fis-Sajf kellhom esperjenza ta’ voluntarjat iltaqgħu ma’ Mons. Artċisqof nhar il-Ġimgħa, 12 ta’ Settembru 2008, fiċ-Ċentru Pastorali tas-Sgħajtar, in-Naxxar, f’attivita’ bit-tema ‘Henjin intom...’.

Mons. Arċisqof  wera l-apprezzament tiegħu għall-fatt li minn gżira żgħira bħal Malta, ta’ kull sena jkun hemm tant voluntiera li jagħtu dan is-servizz.  Mons. Cremona għamel riflessjoni fejn ħares lejn l-esperjenza tal-voluntarjat li kellhom iż-żgħażagħ fid-dawl tat-Tmien Beatitudni. Mons. Arċisqof inkuraġġixxa liż-żgħażagħ biex ma jaqtgħux qalbhom jekk jiġu “ppersegwitati” minħabba l-għażla tagħhom li jagħmlu dawn l-esperjenzi.

Fil-bidu ta’ l-attivita, Fr. Ray Francalanza OSA ukoll għamel riflessjoni fuq it-Tmien Beatudni u kif dawn japplikaw għall-ħajja taż-żgħażagħ. 
Kien hemm ukoll mumenti fejn rappreżentanti minn kull grupp għamlu riflessjonijiet fuq l-esperjenzi tagħhom.  Kien hemm qbil li minkejja d-diffikultajiet li esperjenzi bħal dawn jinvolvu, huma jħallu ħafna frott fil-ħajja ta’ min jagħmilhom.  Iż-żgħażagħ semmew ħafna s-sens aktar qawwi li ħassew ta’ paċi, ġustizzja, solidarjeta u gratitudni.

L-attivita` saret bl-inizjattiva tal-Kummissjoni Djoċesana Żgħażagħ, is-Salesian Pastoral and Youth Service u ċ-Ċentru Animazzjoni Missjunarja).   Fiha hemm ukoll mumenti ta’ mużika, li ġew animati mill-band Footprints.

Attivita oħra simili hi ppjanata għal Ġunju 2009, meta Mons. Arċisqof jerġa’ jiltaqa’ mal-voluntiera li jkunu se jagħmlu esperjenzi ta’ volontarjat fis-Sajf li ġej.  Il-KDŻ qed tagħti taħdem għal dawn l-opportunitajiet biex gruppi simili jagħmlu esperjenzi ta’ organizzazzjoni flimkien biex jikber dejjem aktar is-sens ta’ komunjoni u għaqda fost l-għaqdiet diversi li hawn f’Malta.

